Llythyr Jwdas 1
Pwy ydy Jwdas?

Mae dechrau’r llythyr yn cyflwyno’r awdur fel Jwdas, gwas Iesu Grist a brawd Iago. Mae’r mwyafrif o bobl sy’n astudio’r Beibl yn cytuno mai Jwdas, brawd Iesu ydy’r Jwdas yma. Mae’r Testament Newydd yn sôn am frodyr Iesu, plant gafodd eu geni i Joseff a Mair ar ôl i Iesu gael ei eni.

Mab y saer ydy e! Onid Mair ydy ei fam? Onid Iago, Joseff, Simon a Jwdas ydy ei frodyr? (Mathew 13:55)

Dim ond ar ôl yr atgyfodiad ddaeth y brodyr yma i gredu yn Iesu. Cyn hynny roedden nhw’n meddwl bod Iesu yn wallgo (Marc 3:21), a doedden nhw ddim yn credu ynddo (Ioan 7:5). 

Dyn ni ddim yn gwybod llawer am Jwdas, dim ond ei fod o wedi gweithio dros Iesu.

Pam mae’n bwysig ein bod ni’n darllen ei lythyr?

Yr ateb syml ydy, am bod Duw wedi paratoi cynnwys y Beibl ar ein cyfer. Mae’r Beibl yn werthfawr, yn gallu’n harwain ni at Dduw, ac yn ddigon i gadw trefn arnon ni os dyn ni’n ei gymryd o ddifri. 
Duw sydd wedi ysbrydoli'r ysgrifau sanctaidd (hynny) i gyd, ac maen nhw’n dysgu beth sy’n wir i ni, yn cywiro syniadau anghywir, yn dangos beth dyn ni’n ei wneud o’i le, a’n dysgu ni i fyw yn iawn.  (2 Timotheus 3:16)
At bwy mae Jwdas yn ysgrifennu?

Atoch chi sydd wedi eich galw i berthynas gyda Duw y Tad, sy’n eich cofleidio chi â’i gariad, a gyda Iesu Grist sy’n gofalu amdanoch chi. (Jwdas 1:1)
Mae Jwdas yn ysgrifennu at y rhai sydd wedi eu galw i berthynas gyda Duw, sef Cristnogion. Llythyr i bobl sydd wedi derbyn Iesu Grist fel gwaredwr, neu Arglwydd ar ei bywydau yw hwn. Un ffordd yn unig sydd yna i gael perthynas â Duw, sef drwy gredu’n Iesu Grist.

Mae pob un sy’n credu yn Iesu Grist yn annwyl gan Dduw. Mae’r pobl yma yn derbyn cariad Duw a mae Iesu Grist ei hun yn gofalu amdanyn nhw. Mae’r bobl yma wedi eu galw ac wedi dod yn wirfoddol at y Tad – mae Duw’n eu caru nhw. 

Ydyn ni’n deall bod Duw yn caru Cristnogion?  Os dyn ni’n credu yn Iesu, ei fod wedi marw yn ein lle a’i fod yn Fab Duw, mae Duw yn ein caru ni. Does dim dechreuad i gariad Duw nac i’w alwad – mae o’n dragwyddol, cyn amser, cyn dechrau’r byd.

Mae Iesu Grist yn gofalu am bob un sy’n credu ynddo. Roedd Iesu’n gwneud hyn cyn i ni gael ein galw, cyn i ni ddod yn Gristnogion. Cyn i ni ddangos diddordeb yn Nuw, pan oedden ni’n ansicr os oedd o’n bodoli ai peidio, roedden ni bryd hynny hyd yn oed, yn cael ein cadw’n ddiogel ar gyfer Iesu Grist. 
Dych chi erioed wedi osgoi rhyw ddamwain ofnadwy pan oeddech chi’n teimlo y dylech chi fod wedi marw? Roeddech chi’n cael eich cadw ar gyfer y dydd y byddech chi’n derbyn Iesu Grist yn Arglwydd ar eich bywyd.
Ar ôl i ni ddod yn Gristnogion mae llawer ohonon ni’n gwybod ein bod ni wedi cael ein cadw’n ddiogel ar gyfer rhyw bwrpas sydd gan Duw mewn golwg.

At Gristnogion felly mae Jwdas yn ysgrifennu – at rai sy’n annwyl gan y Tad. Mae’n ysgrifennu at grŵp o eglwysi, nid at un person nac un eglwys. Os dyn ni’n Gristnogion ac yn annwyl gan Dduw fe fydd gan lythyr Jwdas lawer i ddweud wrthyn ni yn yr 21 ganrif.

 Martyn Williams (wedi ei seilio ar anerchiadau a draddodwyd yng Nghynhadledd y Mudiad Efengylaidd, Awst 2009)

